LOKALHISTORISK MØTE  1998

Hordaland sogelag arrangerte det 17. Lokalhistoriske møtet for Hordaland 25. - 27. september på Grand Hotel, Leirvik, Stord, med 22 deltakarar.


Programmet for dette møtet var todelt. Den faglege delen hadde som emne klima og klimaendringar i historisk tid og korleis desse rammene hadde påverka vilkåra for busetjing og næringsutvikling i Noreg i eit historisk perspektiv.


Den organisasjonsfaglege delen hadde som emne korleis Hordaland sogelag sin organisasjon burde sjå ut, og korleis ein burde organisera og drive det vidare lagsarbeidet.


Til å føredrag om klima og klimaendringar i historisk tid hadde Hordaland sogelag bydd inn forskar ved UiB, Stein Bondevik. Bondevik gjorde greie for metodar ein bruka for å vise korleis klimaet endrar seg over tid, kva me veit om dei langsiktige endringane, kva spor vi finn i landskapet her i Hordaland etter desse, og litt om kva årsakene til klimaendringane kan vera.  Bondevik kom og inn på den mogelegheita at ein kan finna spor etter menneske i våre ytste kysttrakter så tidleg som før 12000 år sidan, og at klimaet i Vikingtida var varmare enn no, og at ein difor og burde trekkja ein slik faktor inn når ein skulle prøva å forstå korleis folk i Noreg i denne tida kunne fare så vidt omkring og utvikla ein så rik kultur som folket i denne tida faktisk hadde gjort.


Emnet vart dagen etter, laurdag, utdjupa av forskar ved Arkeologisk museum i Stavanger, Kjersti Vevatne. Vevatne gjorde greie for overgangen frå jeger til bondesamfunn i Etne.  Vevatne viste først kva denne endringa innebar, før ho rissa opp hovudlinene i spreiingsmønsteret av jordbruket frå Midt-Austen og til vårt land og Hordalandstraktene. Hennar konklusjon var at klima i seg sjølv neppe var bakgrunnen for overgangen til jordbruket, men at denne overgangen måtte sjåast på bakgrunn av ei rekkja omstende som i sum la vilkåra til rette for bufast livsform. Vevatne gav og forsamlinga ei innføring i hellerristningsfunna og i dei mange ulike fortolkingsmogelegheitene ristningane gjev oss.
Begge føredraga låg fagleg og pedagogisk på eit mykje høgt nivå, og vart fylgd med stor interesse av dei frammøtte.

